
Ichachan 59

1.  Zuk te Ferisawi mar Yesusi o dditka gene kiyang?
-Ga bboydiya Yesusi o dditka gene dambi dege tepongo.

2.  Nyebba ge de zuk te Ferisawi o zo ge yene o ede, k’oma
de Tumon Isayasi se niye?
-Isayasi sene zo gongo yep Tuma tuo ge so.
-Kiyene muy tara ge dege teek, ede Tuma gayong na yepong.

3.  Ddale dambi de zowon eli de Tumon tuntok a shei ko?
-Ga gesi.
-Zo ddale dambi dege eli de Tumon tuntoki, ga geskin de
buytini.

4.  Tuma dda zo nyebba ge de zngge zo chimo ko?
-Iyong.
-Tuma dda zo nyebba ge de yebben degey so.

5.  Tuma dda zo nyebba ge de angge zo amo ko?
-Iyong.
-Tuma dda zo nyebba ge de yebben degey so.

6.  Zo lim penu de zowon nyebba ge de angge ge al wado so,
kiyene muy Tuma lim penu de zowon nyebba ge anganung?
-Tuma limn penu de zowon nyebba ge de tara de zowono.

7.  Geskin ge al tara ge de zowon teek na Tuma oro a katang?
-Ga kasarset o gurin.

-Shun de me’endon nisen o bboyde gesi deshi.
-Luden o bboyde kule deshi.
-K’emi o ochi amset o pururset.  Babi deshi mu.

8.  Tuma dda mende lim gibiriyo kiyang?
-Mende lim gibiriyo hayni geskin dene sap te Tumon na zeri
Tuma so.

9.  Tuma mar mende Ferisawiyo kiyang?
-Mende Farisawi dangk’isine na tasi ke geskin deshigangi.
-Mende Farisawi tasi ke Tuma ddaga nen nyebba ge de
shektin deney.

-Ungoch konang Yesusi i ba ge de zuk te Ayhudi tunto na
enget dditka gene engete buytini kon.

Gezeri Mark’osi 8:27-28

27-Yesusi o dditka gene hay ori ge al ba ge de zo zeri
ke Piliposi K’esariya.  Goro ge Yesusi enget dditka gene na
sene:  “Anyi iye zo siyan ke nen?”

28-Ede ye’ese na sene:  “Zo konang konang siyen ke
Yohanisi de t’obine.  Ge ayayo siyen ke Eliyasi.  Ge ayayo
siyen ke k’omay ge Tumon teek ayga kon.”

-Zo gen tasi ke Yesusi aga Yohanisi de t’obine.

-Yohanisi de t’obine anen?

-Yohanisi de t’obine ga mende iyere ishashak gorte Mende
Ibaysine na bizingit Herodosi ch’ip na inaboy.

-Nyebba ge diya, zo gen tasi ke Yesusi aga Yohanisi de
t’obine de ibbaga re resedo kokoy.

-Zo ge ayay tasi ke Yesusi aga Eliyasi.
-Eliyasi anen?

-Ilanga kingi Tuma koye Eliyasi tumok tuntok na nen ane
kerong.

-Nyebba ge diya, zo gen tasi ke Yesusi aga Eliyasi de
yamaga tuma ge tunto bako.

-Yesusi elese zo ke nen ga Mende Ibaysine re.
-Kiyene muy zo Yesusi ke Mende Ibaysine yepong ch’olo.

-Yesusi mu irar zo desha dene na deshi angge zo deshi na
uwango.

-Kiyene muy zo Yesusi ke Mende Ibaysine yepong ch’olo.

-Yesusi anen?
-Ga engete Yesusi.

-Yesusi a mende i ke me’enito so ko?
-Iyong.

-Yesusi a k’oma de Tumon so ko?
-Iyong.

-Yesusi a budit ko?
-Iyong.

-Yesusi a mende shei guru ko?
-Iyong.

-Ke ang gongo along.

-Yesusi ga Tuma de kun tuma ge tunto bako.
-Yesusi ga Tuma de i ch’olo.

-Yesusi ga Tuma de k’ek ba muuko.
-Yesusi ga Tuma de k’ek a muuko.

-Yesusi bboydiya ga Tuma na eli budin na uwango,
-Gishik eli dene na geyep nen so.

-Meta Yesusi enget dditka gene ch’uwa:

Gezeri Mark’osi 8:29

29-Yesusi enget na sene:  “Edu yong siyano ke nen?” 
Pet’rosi ye’ese na sene:  “Inyu ay Kristosi.”

-Yesusi enget dditka gene engetiya kiyang?

-Dditka Yesusi ke Mende Ibaysine yepongi,
-Tuma dda ede na uwang.

-Yesusi ga Mende Ibaysine de Tuma edese Adami o Hewani
gabo de sheo teeko na Pet’rosi takaboy.

-Yesusi ga du’ute Tuma edese Abrahami o Dawito na
Pet’rosi takaboy.

-Yesusi ga Mende Ibaysine de k’oma ge Tumon muuk eliyo
na Pet’rosi takaboy.

-Yesusi ga k’oma de Tumon de k’en orte k’oman muuk
tuntoko na Pet’rosi takaboy.

-Yesusi ga mende tigishine de k’en orte zo ge tigishine muuk
tuntoko na Pet’rosi takaboy.

-Yesusi ga bizingite k’en orte bizingon muuk tuntoko na
Pet’rosi takaboy.

-Yesusi ga k’oma de k’en orte k’oman muuk tuntok
bbboydiya eli dene ibaysi zowo.

-Yesusi ga mende tigishine de k’en orte zo ge tigishine muuk
tuntok bboydiya tigasha dene koye geskin liyoko.

-Yesusi ga bizingite k’en orte bizingon muuk tuntok
bboydiya miroge koy ke bizingite poskajun de bawun

muuko.

Gezeri Mark’osi 8:30

30-Yesusi kana na sene:  “Ya men konang mu ke
eleseno.”

-Yesusi kane eli diya na dditka gene zo ke elesega kiyang?

-Yesusi hin ke zo yep nen ejugoy.

-Eli diyan ke yepo.

-Eli diyan ibaysiyong edu na ts’ep uwang.

-Yebbit eli de Tumon so.

-Eli de Tumon so ibaysiyong edu.

Gezeri Mark’osi 8:31

31-Yesusi konese dditka gene ichachan na sene: 
“Woche me’endun miroge kichi kichi de buyto.  Zo ge bibida
gay bboynya o zo ge tigishine bibida o zo ge ichachan penu
de Museyo ch’uwa imak na niso.  Kiyene muy ungoy ge al ke
siziyo ibba re resedo kok.”

-Yesusi gay ke miroge resi.

-Yesusi gay ke miroge Set’ani ddul orte zo ge ingkar zuk te
Ayhudiyo teek na tagi neni.

-Yesusi gay ke miroge zo nis neni.
-Yesusi gay ke miroge zo jing neni.

-Yesusi gay ke res na ungoy ge al ke siziyo tolo ibba re
resedo koki.

-Yene ke Yonasi i kengo ge de k’ajojun teek ungo siziyo,

-Yesusi mu miroge i keng de boyon teek ungo sizi na tolo
ibba re kok.

-Miroge edu deshiyo katang?
-Edu gayodo ko?

-Tayiso de kuno edu deshiyo katang?
-Edu gayodo ko?

-Bergu de kuno edu alo baw ch’olo na gayodo ko?

-Edu gayong ts’ep kiyene muy
-Yesusi gay baro o ipadong o bergan ge nguno muuk.

-Ang konang de Yesusi gayongo unto.
-Yesusi ga me’en ts’ep o Tuma ts’ep.

-Bbute ilanga kingi k’oma ge tumon eliyo,

-Yesusi gay ke kichi orte zowon na res na ungoy ge al ke
siziyo tolo ibba re resedo koki.

-Yesusi gay niye?

-Yesusi gay bboydiya ga Tuma.
-Yesusi gay bboydiya zeri eli de Tumono.

-Tuma tep eli dene na deshi ch’olo.
-Tuma eli budin konang mu na uwang.

-Eli de Tumon de i mats’afi ge de Tumon teeko muuk ga
mante so.

-Ungo ge al ke ile tolo, Yesusi deshi katang?

Gezeri Mark’osi 9:2-3

2-Ungoy giya al ke ile tolo, Yesusi koye Pet’rosi o
Yayk’obi o Yohanisi na uruk ele de buytini kon tuntok.  Ede
al yongo ejugo.  Yongo saptege ch’uwa Yesusi bbot re.

3-Afala de dene koy ke woli na I shalilit na bbot
maddak.  Ba ge diya teek ba mende ddep afala na afala bbot
ke metiyeney unto.

-Yesusi bboydiya ga me’enito, re dene iye.

-Zo or Yesusi na tasi ke aga me’enit so.

-Re de Yesusi lom Tuma de i ortene teeko.
-Kiyene muy zo orong na tasi ke Yesusi aga me’enit soy.

-Yesusi ga me’enit re,
-Kiyene muy eli de Yesusi o eli de zowon yeneng.

-Eli de Yesusi de shei pos so.

-Yesusi ge me’enit re,
-Kiyene muy desha de Yesusi o desha de zowon yeneng.

-Desha de Yesusi ga shei pos so.

-Yesusi i ele ge tunto na re dene bbodiyeboy.

-Na Tuma de i ortene teeko ngasana re ge dene wadak
sheshek.

-Ba ge de i ke shega teek, zuk te Israeli kenjiyese Tuma
dungkwani kon.

-Zo ulup dungkwani patatey ge keginuno na,

-Buytin de Tumon de i dungkwani ge teeko ngasana wadak
sheshek.

-Re de Yesusi yene ke dungkwani de zo kenjiyese Tuma.
-Re de Yesusi lejo ge me’enit.

-Kiyene muy re ge de Yesusi teek ga Tuma Komorut k’en a
muuk tuntoko.

-Ele ge tunto, re de Yesusi ngas na yene ke susa de susiyo.
-Afala gene mu hatuwa ke wala na k’en wolino muuk tuntok.

Gezeri Mark’osi 9:4

4-Balge dongo Eliyasi o Muse ngun na ale o Yesusiyo,
dditka orodo.

-Yesusi i ele ge tunto na Eliyasi o Muse ngun ortene.

-Eliyasi anen?

-Eliyasi ga k’oma de Tumon de ilanga kingi remes ba ge diya
teeko.

-Ilanga kingi Tuma koye Henoki o Eliyasi mu tumok tuntok
na ede ane kergitong.

-Ilanga kingi Muse mu remes ya ba ge teek.

-Muse eraboy na Tuma jing re dene na koye shun dene tumok
tuntok.

-Balongo bergan ge meri, Muse o Eliyasi remes orte Tumon
tuma ge tunto.

-Muse o Eliyasi al orte Tumon bboydiya balgede ede remes
ba ge diya teeko, ede yep Tuma.

-Na ch’uwa Tuma koye ede ortene.

-Tuma iso Muse o Eliyasi ba diya tolak nyebba ge de ale o
Yesusiyo.

-Zo tasi ke bizingsete Tumon untogay kiyene muy iye re.
-Na zo ge yep Tuma miroge Tuma koye tumok tuntok.

-Muse o Eliyasi o Yesusi eli katang?

-Ede eli resete Yesusi de kuno na Yesusi kiga gich.

-Muse o Eliyasi o Yesusi eli bboyde koni.

-Na ch’uwa moyok kon kun tuma ge tunto bak.

Gezeri Mark’osi 9:7-8

7-Yiddo ch’uwa kun na uluba ede boy.  Yiddo ge teek
eli kon sene:  “Wochiyan de keyeliyo ga diya na shi’it nen.”

8-Yongo shaw guru ede gun na a moyo, ge ale o ede ga
Yesusi so na ge ayayo unto.

-Moyokongo ga moyoke Tuma Shubbuney.

-Tuma Shubbune elese dditka ge Yesusi na sene:

-Yesusi ga Tuma Woch’o na zo kish’it nen.

-Tuma Shubbune sene Yesusi ga Mende Ibaysine re.

-Yesusi bboydiya ga Tuma Woch’o, Tuma Shubbune hin ke
dditka gene o zo muuk shik nen soy.

-Balge dongo Tuma elese zo moyoko gene ge ngun tuma ge
tunto bako.
-Ungoy giya, Tuma elagech niye?

-Ungoy giya Tuma elese zo muuk mats’afi ge dene teek.

-Ungoy giya Yesusi mu elese zo mats’afi ge de Tumon teek.

-Ungoy giya Tuma hin ke zo zeri eli den na yep eli den
mats’afi ge de Tumon teeki.

-Eli de Tumon so uwa ke ibaysi zoy.

